
 

 

 

 

ATASSUT          UKA 2016/15 

Steen Lynge      19.09.2016 

 

Naalakkersuisut siulittaasuata ammaanermi oqalugiaataa 

(Naalakkersuisut Siulittaasuat) 

Asasakka nunaqqatit, Inatsisartut Naalakkersuisullu  

Kingumut Inatsisartut katersuuteqqipput aasarsioreerluta kiagaartumik. Neriuppunga tamassi 

ilaquttasi peqatigalusigit aasarsiorluarsimassasusi nukissamik katersiffiulluartumik.  

Inatsisartut piffiuvoq, innuttaasunut ataasiakkaanut sinaakkutissanik aalajangiiffiusartoq. 

Inatsisartuni aalajangernerit tamarmik Namminersorlutik Oqartussanit, kommuninit allanilluunniit 

inatsisilerinermut toqqaannartumik attuumassuteqartunit piviusunngortitsisuusarput. 

Innuttaasut ataasiakkaat inatsisitigut illersugaanerat  

Innuttaasunut ataasiakkaanut pingaaruteqarpoq, innuttaasut tunngaviusumik pisinnaatitaaffiisa 

qulakkeernissaannut pitsaasunik sinaakkuteqarnissaq. Innuttaasut tamarmik pisinnaatitaaffeqarput 

ukiut, suiaassuseq, oqaatsit suminngaanneernerlu apeqqutaatinnagit. Pingaarutigilluinnarpaat 

innuttaasut tamarmik assigiinnik pisinnaatitaaffeqarnissaat. Tusarneqarnissamut pisinnaatitaaffiit 

assigiit, minnerunngitsumillu illersorneqarnissamut ikiorneqarnissamullu.  

Upernaap aasallu aallartilaarnerani arlaleriarluta nalaassimavagut, nalunaarutit kommunit 

annertuunik unammilligassaqarnerinut tunngassuteqartut, innuttaasut pitsaasumik 

ikiorneqarnissaannut sinaakkutissanut tunngasut. Kommunit arlaqartut akisussaaffimminnik 

naammassinnissinnaanngillat, innuttaasuminnik ikiuinissamut pitsaasumik 

sinaakkusiornissaminnut. 

Assersuut pitsaanngilluinnartoq ilaatigut taaneqarsinnaavoq Kommuneqarfik Sermersuumi, 

upernaaq manna nalunaarummi ersersinneqarmat, sulisut pingasut isumaginninnermi suliassat 520 

 

ATASSUT INATSISARTUNI ATASSUT I INATSISARTUT 

  



2 

 

suliassarisimagai. Taamaasilluni atorfillit taakku pingasut tamarmik immikkut 170-nik sulianik 

ingerlataqarput. Sulisunut taamatut atugassaqartitsinerup naleqqutinngitsuunera 

assortuussutigineqarsinnaagunanngilaq. Taama annertutigisumik suliassaqartitsinerup kinguneraa, 

sulisut suliassanut inuttullu pitsaasumik sunniuteqarluartumik suliat ingerlanneqarsinnaannginneri. 

Kialluunniit tamanna akuersaarsinnaanngilaa. 

Atassummit isumaqataavugut, aalajangernerit sapinngisamik innuttaasunut qanittumi pisarnissaat, 

kisiaanni Atassummit inooqataaffigisinnaanngilavut kommunit nammineersinnaatitaanera 

innuttaasut inatsisitigut illersuugaanerannit pingaarnerutinneqassappat, pingaartumik FN´ip 

meeqqanut innarluutilinnullu isumaqatigiissutaat Kalaallit Nunaanni atorunnaarsinneqarpat. 

Suliat tamakku Kommuneqarfik Sermersuumi kommunenilu allani takutippaat, Namminersorlutik 

Oqartussat pisariaqarfiusumi kommunit allattoqarfiini isumaginninnermut sulianik 

ingerlatsisinnaanerinik atorunnaarallartitsisinnaanermik aalajangerneq eqqortuusimasoq.  

Upernaaq manna amerlanerussuteqartut kommunit allattoqarfiisa isumaginninnermut sulianik 

ingerlatsisinnaanerinik atorunnaarallartitsisinnaanermik aalajangernerat tamanna piaarnerpaamik 

Naalakkersuisunit timitalersorneqarnissaa pisariaqarpoq. Arlaannaataluunniit 

inooqataaffigisinnaanngilaq innuttaasut inatsisitigut illersugaanerat sumiginnarneqartassappat 

kommunit suliassaminnik kivitsisinnaannginnerat pissutaalluni. Namminersorlutik Oqartussat 

aammalu kommunit taamatut pisoqarfiusuni qanimut suleqatigiittariaqarput, innuttaasut 

pisarialimmik ikiorneqarnissaat qulakkeerniarlugu. 

Tamatuttaaq aamma sulisut atugarisaannut tunngassuteqartut sulisunut ataasiakkuutaanut 

pitsanngorsaavigineqartariaqarput. Sulisoq kinaluunniit suliakkerneqartussaanngilaq 

naammassineqarsinnaanngitsumik, kommunit susaqarfimmik pingaartitsinnginneri pissutaallutik. 

Taamaattumik Namminersorlutik Oqartussat, kommunit aammalu kattuffiit susassaqartut 

isiginiartariaqarpaat, inatsisitigut avaqqunneqarsinnaanngitsut akisussaaffiit 

naammassineqarnissaannik, qanoq iliornikkut sulisunut sulinermi atugassarititat 

pitsanngorsarneqarsinnaanersut. 

Angerlarsimaffeqanngitsut 

Illoqarfinni arlalinni angerlarsimaffeqanngitsut amerligaluttuinnarput. 

Angerlarsimaffeqanngitsuunermut peqqutit arlaliusinnaapput. Imaassinnaavoq innuttaasoq 

ilinniakkamik qinnguteqarnermut atatillugu kollegiani ineqqaamik inissiamilluunniit 

amigaateqarsimasoq. Allat angerlarsimaffeqanngilat, inimik attartukkamik akiliisarsimannginnertik 

peqqutigalugu, inigisamiit anisitaasimallutik, inissarsisitseqqinneqarsimallutik. Allat aamma 

illoqarfik allamiit nuussimasinnaasarput, illoqarfigisimasaminniiit nuunnginnermi 

inissarseqqaarnissaq qulakkeersimannginnamikku. Angerlarsimaffeqanngitsut amerlanersaat 

piffissaq angerlarsimaffeqanngitsuuneq sivikitsumik ikaarsaarfiuinnarsinnaasarpoq, innuttaasut 

ataasiakkaat anigorsinnaasagaat. 

Kisianni aamma innuttaasoqarpugut, ukiuni arlaliusinnaasuni 

angerlarsimaffeqanngitsuusinnaasartut, angerlarsimaffeqanngitsuunermillu qaangiisinnaanissamut 

takorluukkat inornartuusinnaallutik. Aalajangersimasumik sumiiffimmik najugaqarfeqanngillat, 

silaannarmi sinittariaqartarlutik, ilaquttani assigiinngitsuni ikinngutiniluunniit paarlakaajaassilluni 

tukkoqattaartartut. Taakkununnga ullut tamaasa nutaamik siniffissarsiortariaqartarput. Nuup 

illoqarfiani, angerlarsimaffeqanngitsut amerlanerpaaffianni, kommunip aaqqissuussaanni 

unnuisarfimmik pilersitsisoqarnikuuvoq, ulluinnarni unnukkut kissassimaartarfimmik 

taaneqartartoq - Café Kialaarfik. Unnukkut kissassimaartarfik inunnut 20-nut inissaqartitsivoq, 

angerlarsimaffeqanngitsullu amerligaluttuinnartut misigisalersimavaat asuliinnarsuaq orniguttarneq, 

inissat tamarmik ulikkaareersimaneri pissutaalluni. 

Atassummit isumaqarpugut, Nuummi angerlarsimaffeqanngitsut ima amerlatigilersimaneri 

peqqutaalluni Namminersorlutik Oqartussat inuiaqatigiinni sanngiinnersat 

akisussaaffigilertariaqaraat, tassalu angerlarsimaffeqavinngitsut.  

Atassummi isumaqarpugut, Naalakkersuisut eqqarsaatigisariaqaraat Nuummi Namminersorlutik 

Oqartussanit pigineqartoq inissarsisitseqqittarfik tigussagaat, taavalu Kirkens Korshæri imaluunniit 

Kofoedskole Nuummi aarlaartinnikut suleqatiseralugit, angerlarsimaffeqanngitsut 

ikiorniarneqassasut. Inuiaqatigiittut inuiaqatigiinni innuttat sanngiinnerpaat ikiussallugit 

pisussaavugut. 

Aalisarneq 

Aalisarneq tassaavoq nunatta inuutissarsiutaat annersaq, inuutissarsiullu nunatsinnut aningaasatigut 

isaatitsinerpaaq. 

Ukiuni makkunani, malugaarput nunarsuatsinni nunatta aalisarnermit tunisassiaannik 

soqutiginninnerat annertugaatsiartoq. Pinngortitamit tunisassiarisavut akigissaarsimapput. Tamanna 

nunatta aningaasaqarneranut sutigut tamatigut pitsaasumik sunniuteqarpoq. Tamanna pitsaasuuvoq, 

pitsaalluinnartoq. 

Tamannali uniffigiinnarnagu sinnassaatigiinnassanngilarput qujarutiinnarlugulu pitsaasumik 

ingerlaneq. Tamatigut aalisarnikkut pissarititat qanoq atorluarneqarsinnaaneri 

pitsanngorsartuartariaqarparput. Pingaaruteqarpoq ineriartortitsiuarnissarput aammalu 

soqutiginartunik tunisassiortuaannarnissarput. 

Kisiaanni aamma pingaarutigilluinnarpaa, inuiaqatigiittut pissarititat uumassusillit 

illersorneqarsinnaasumik atorluarneqarnerisa ingerlanneqarnissaat qulakkeerniartuassallugu. 

Taamaattumik pisariaqarpoq pisassiissarnerit annertussusilerneqartarnissaat ilisimasat pitsaanerpaat 

aallaavingalugit. Tamatumap kingunerissavaa nunatta nunanit allaniit pisassiinerit 

annertuvallaarnerinik isornartorsiorniarneqarnissaanik pinaveersimatitsinissaq. Qaammaasat 

annertunerusut aamma qulakkeerinnissapput, illersorneqarsinnaasumik pisassiisarnissaq, allaallu 

immaqa annertunerusunik pisassiisoqarsinnaalluni ilisimasatigut uppernarsaatissat tamanna 

periarfissaatippassuk, tamannalu nunatta aningaasaqarneranut iluaqutaassalluni. 

Taamaattumik Atassummut pingaaruteqarpoq, Pinngortitaleriffiup Kalaallit Nunaata imartaani 

uppernarsaatinik katersilluni suliat ingerlanneqarsinnaanerinut pisariaqartitaminnik 

amigaateqartinnginnissaat.  

Sinerissap qanittuani aalisarnerup innuttaasunut ataasiakkaanut imminut pilersorsinnaanissamut 

periarfissiisarpoq. Kisianni aamma sinerissap qanittuani aalisarneq tassaavoq nunatta avataanut 

tunisassiornerup annertugaatsiartortaata inissisimaffia. 

Sinerissap qanittuani aalisarnermi pinngitsoorneqarsinnaanngillat nunaqarfinni illoqarfinnilu 

qerititsivissuit pitsaasumik atorluarneqarsinnaasut. Angallannermut periarfissat pitsaasuugaagata, 

taava aamma sinerissap qanittuani aalisarneq ingerlalluartarpoq. Kisianni angallannermut 

periarfissat ajorseriaateqaraagata, taava tamatumap kingunerisarpaa qerititsivissuit 

imaarneqarsinnaannginneri, taamaasillunilu aalisarnermi unittoorneq pilertarluni. Taamaasilluni 

aalisartut ataasiakkaat inuiaqatigiillu ataatsimut isigalugit isertitatigut annaasaqaatigisarlugu. 

Taamaattumik Atassummut pingaaruteqarpoq, sunniuteqarluarnerusumik qerititsivissuit 

aalisarnermut malinnaasinnaajunnaarlutik unittoorutaasarnerisa annikillisarneqarnissaat 

sulissutigissallugit.  

Atassummit isumaqarpugut, periarfissaasariaqartoq, angallannikkut 

periarfissarsiorluarnerusinnaanissaq aasaanerani umiarsuit tikittarnerisa 

pilersaarusiorluarneqarnerisigut imaluunniit umiarsuarnik tunitsivinnik inissiisarnikkut, 

tunisisinnaanermut periarfissat killeqalernerisa nalaanni.  

Pissarititat uumassusillit sunniuteqarluarnerusumik atorluarneruneqarnissaat anguniarneqassappat, 

taava pisariaqarpoq sunniuteqarluartumik killilersuutaasut qerititsivissuit 

aaqqiissuteqarfigineqarnissaat. Tamatumap aalisakkerinermi kingunerissavai aalajaatsunik 

suliffissaqartitsineq aningaasarsiorsinnaanerlu. 

Meeqqat atuarfiat 

Atassummit ukiorpassuarni sulissutigisimavarput 11. Klassep meeqqat atuarfiannut atuartunut 

toqqagassatut eqquteqqinneqarnissaa. 

Meeqqat atuarfinni atuartoq meeqqat atuarfiat qimakkaagassuk, ilinnialernissamut naammattunik 

piginnaasaqalersimanani, taava inuiaqatigiit inuusuttumut attaveqarnerat kipisarpoq, inuusuttoq 

efterskolelersimanngippat imaluunniit arlaannut ingerlariaqqinnissamut piginnaanngorsarluni 

pisimanngippat. Taamaasilluni inuusuttoq inuiaqatigiinni sanngiinnersanut inississinnaaneranut 

aarlerinaateqarnerulertarpoq, inuiaqatigiit inuusuttumut attaveqarunnaaraagat. 

11. klassep meeqqat atuarfiannut eqquteqqinneqarnerata kingunerissavaa, inuusuttup 

naammaginartumik piginnaasaqarani atuarunnaarnissaanut aarlerinaatit millisinneqarnissaa, 

inuusuttup periarfissarilissammagu 11. Klassep fagit sanngiiffigisimasat 

piginnaasaqalerfiginngitsoorsimasaraluit nukittorsarfiginissaanut. Taamaasilluni inuusuttup 

periarfissarilissavaa ilinniarnermik ingerlatsisinnaalernissani. 

Taamaattumik Atassummi nuannaarutigaarput, Naalakkersuisut oqariartuutigimmassuk, ukiuni 

qaninnerni tamatumap sulissutiginiarneqarnera.  

Atassummit kissaatigaarput 11.klassep siornatigornit eqaannerusumik aaqqissuunneqarnissaa, 

atuartitaanerup ataasiakkaat atuagarsornikkut pisariaqartitaanut tulluarsarnissaanut, ilaatigut 

timersornikkut imaluunniit kulturilerinermik atuarnerup imaqarnerutillugu. Taamaasilluni 

inuusuttut atuagaarsornikkut pisariaqartitaat inerisarneqarsinnaavoq, timersornikkut 

kulturilerinikkulluunniit inuttut inerisarnerup saniatigut, tassuunakkut atuaannarnissaminnut 

soqutiginninnerat attatiinnarumallugu. 

Kommunit agguataarneri 

Matumani katersuunnermut atatillugu Atassut siunnersuuteqassaaq Qaasuitsup Kommuniata 

avinneqarnissaa pillugu. 

Ullumikkut kommuni 8-nik illoqarfeqarpoq nunaqarfiillu 31-t, taakkunanilu nunaqarfiit affai 

sinnerlugit kommunip avannaani inissisimasuupput. 

Oqaatigiinnarsinnaavarput, sunaluunniit allaffissornermi aaqqiissuussinerniluunniit 

pisariillisaasoqaraagat, anguniarneqartarpoq aningaasanik allaffissornermilu 

atorluaanerulersinnaaneq. Tamatumap ilaatigut kingunerisinnaasarpaa annertunngitsumik 

kiffartuussinerit ajorseriaateqartutut misiginarsinnaanerinik. 

Kisianni kommunit agguataarnerisa kingunerisimavaa Qaasuitsup Kommuniani innuttaasunik 

kiffartuussinerit ajorseriaateqagaatsiarsimanerinik aammalu qanimut oqartussaaqataanerup. 

Atassummi isumaqarpugut, taama annertutigisumik kiffartuussinerup aammalu qanimut 

oqartussaaqataanerup Qaasuitsup Kommuniani ajorseriaateqarsimaneq, arlaannaataluunniit 

inoqataaffigisinnaanngikkaa. Taamaattumik Atassummit siunnersuutigaarput kommunip arlalinnut 

avinneqarnissaa. 

Qanotut, sumi aammalu qanoq amerlatigusunut kommunip avinneqarnissaa, misissuinermik 

tunngaveqartariaqarpoq siunissami innuttaasunut aningaasaqarnermullu pitsaanerusumik.  

Atassummit nuannaarutigisatsinnik maluginiarsimavarput, Naalakkersuisut ukiaq manna 

katersuunnermi Qaasuitsup Kommuniata avinneqarnissaa pillugu aamma siunnersuuteqarniarmat. 

Atassummit kikkut tamaasa suleqatigerusuppavut, Avannaani innuttaasut pitsaanerpaamik 

angusaqarnissaat pillugu. 

Innuttaasut ataasiakkaat akisussaaffeqarnerussapput 

Inuiaqatigiit aningaasarsiornerani pingaaruteqarpoq, innuttaasut ataasiakkaat imminnut 

akisussaaffiginerullutik kajumiissaarneqarnissaat.  

Ullutsinni Kalaallit Nunaanni pissusissamisuuinnartutut isigineqartarpoq, innuttaasut ataasiakkaat 

ineqarnissaannik qulakkeerinninnissaq pisortat isumagissagaat. Tamanna inuiaqatigiinnut 

sumiluunniit peqqinnartuunngilaq. Tamanna allanngortittariaqarpoq. 

Nunani allani aningaasaqarneq peqqissoq pilersinneqartarpoq, innuttaasut ataasiakkaat namminneq 

ineqarnissaminnik akisussaanissamut kajumissaarneqaraagamik. Tassuunakkut 

qulakkeerneqartarpoq, inuiaqatigiinni aningaasat innuttaasunut ikiorneqarnissamik 

pisariaqartitsisunut atorneqarnissaannut, innuttaasunut namminneq inissaliortitsinissamik 

akisussaaffimmik tigusisinnaasuunut aningaasat atuinnarnagit. 

Innuttaasup nammineq inigisaminik piginnittuugaagami, taava nammineq akisussaaffigisarpaa 

inigisap nammineq aserfallatsaalinissaanut aningaasartuuteqarnissaq. Tassuunakkut inuiaqatigiit 

aningaasanik sipaaruteqarsinnaapput, nammineq innuttaasup asserfallatsaaliineq akilersussammagu. 

Inuiaqatigiit aningaasanik sipaaruteqarsinnaanerata saniatigut, aamma innuttaasut ataasiakkaat 

inuiaqatigiinni suliffissaqartitsileqataasarput. 

Ullutsinni innuttaasut amerlanersai ininik attartukkanik ineqarput, taamaasillutik ininut 

attartukkanut attartornermut akiliuteqartarlutik. Inimik attartornermi, innuttaasoq 

periarfissaqanngilaq utoqqalinissamut ileqqaagaqarnissamut. Aningaasammi attartornermut 

atorneqartut attartortumut ileqqaakkatut iluaqutigisinnaanngimmagit. Tamanna 

allanngortissavarput. 

Innuttaasup nammineq initaarnissaraluamut aningaasat atornagit, atugassianut atorunigi, taava 

ileqqaarinninnerunngilaq, atugassiammi piffissap ingerlanerani naleerukkiartortarmata, 

qanorluunniit aserfallatsaalineqartigigaluarpata. Ininulli allaaneruvoq. Ini aserfallatsaalineqaraagat 

nalini attatiinnarsinnaasarpaa, piffissallu ingerlanerani allaat naleqarnerulersinnaasarluni. 

Taamaattumik nammineq ineqarneq ileqqaarinninneruvoq.  



8 

 

Siunissami nunami maani innuttaasut amerlanersaat namminneq iniminnik piginnittuussapput, 

taamaasiornikkut ileqqaagaqarnerup saniatigut, suliffeqarfinnik pilersitsiortoqataassapput. 

Taamaattumik Atassummit isumaqarpugut, nammineq inigisamik piginnittuulluni 

aserfallatsaalisarnermillu isumaginnittarnissaq kajuminnartuusariaqarpoq. Taamaattumik Atassut 

matumani katersuunnermi sanasunik suliaqartitsinermut akileraarutitigut ilanngaammik 

pilersitsinissamik siunnersuuteqarpoq. Ilanngaat atorneqartassaaq, inigisap kiassarneranut 

nukimmik sipaarnerunissamut. Tamanna CO2-mik aniatitat annikinnerulersinneranut aammalu 

pinngortitatsinnut pitsaasuuvoq. Suliffissanillu aamma pilersitseqataanissamut 

qulakkeerinnittuussalluni suliffeqarfinnut minnerusunik, sanaartugassanut annertuunut 

neqeroornissamut periarfissaqanngitsunut. Siunnersuut nunamut Kalaallit Nunaattut ittumut 

sumiiffippassuarni inoqarfiusunut suliassaqarnermut pitsaasuussaaq. 

Namminersortunngorsaaneq  

Siusinnerusukkut nalunaarutit arlallit takutereerpaat, akuersissuteqarnikkut ingerlanneqartut 

namminersortunngorsarneqarsinnaaneri, Kalaallit Nunaanni aningaasaqarnermut iluaqutaasinnaasut 

aammalu Kalaallit Nunaanni aningaasaleerusunnermut soqutiginninnermut iluaqutaasinnaasoq. 

Atassut namminersortunngorsaanissamik anguniagaqartuartuuvoq, taamaattumik aamma Atassutip 

nuannaarutigisaannik maluginiarsimavarput, aasap ingerlanerani RAL tusagassiutitigut 

nalunaarutigimmassuk, RAL-ip imaatigut Kalaallit Nunaanniit Kalaallit Nunaannut aammalu 

Kalaallit Nunaata iluani assartuinerup namminersortunngorsarneqarsinnaanera ammaffigalugu. 

Atassummit isumaqarpugut, nunatta kangiata nioqqutissanik pilersorneqarneranut atatillugu 

assartuineq ammanerulertariaqartoq. Atassummit isumaqarpugut, nunatta kangia pitsaaqutaasumik 

nioqqutissanik Island-imiit pilersorneqarsinnaalluartoq, periarfissaq tamanna 

ammaanneqartariaqarpoq, nioqqutissanik imaatigut pilersorneqarnerup ammaanneqarneratigut. 

Pingaaruteqarpoq isiginiassallugit periarfissat ammaassinikkut/namminersortunngorsaanikkut, 

atuisunut tunisassiat akiinik appasinnerusunik kinguneqarsinnaasut. Naalakkersuisut misissuinerit 

aallartittariaqarpaat qanoq sutigullu ammaassinerusoqarsinnaanersoq nunatta kangiata 

pilersorneqarsinnaanera eqqarsaatigalugu.  

Susassaqarfik alla aamma aammaassiffigineqarnerusinnaasoq, tassaavoq Kalaallit Nunaata iluani 

assartuineq. Ullutsinni killilimmik assartuisarnerup ingerlanneqarnerata kingunerisaanik 

qerititsivissuit killilimmik atorneqartarput. Qerititsivissuit ulikkaaraagata, nioqqutissiat 

ingerlateqqinneqarsinnaajunnaartarput angallannikkut killilimmik periarfissaqarnerit pissutaallutik, 

taamaasillunilu tunisisinnaaneq unittoortarluni. Taamaasilluni aalisartut ataasiakkaat 

isertitaqarnissaminnut periarfissaaruttarput, taamatullu aamma inuiaqatigiit annaasaqaatigisarlugit 

akileraarutitigut isertitaqanngitsoornerit pissutaallutik. 

Taamaattumik Atassut isumaqarpoq pisariaqarluinnartoq qerititsivissuit atorneqarnerisa 

sunniuteqarnerulersinnissaat. Tamatumanilu pisariaqarluinnarpoq assartuinikkut periarfissat 

pitsaanerulernissaat. Tamanna anguneqarsinnaavoq assartuinerup ammaassiffigineqarnerulernissaa, 

Kalaallit Nunaanni qerititsivissuit isumagineqarnerinut atatillugu. Ammaassinerunikkut 

qulakkeerneqassapput aalisartunut aalajaannerusumik pitsaanerusumillu aningaasarsiorsinnaaneq 

aammalu akileraartarnikkut annerusumik isaatitsisinnaaneq. 

Taamaatumik Atassummit Naalakkersuisut kajumissaarusuppavut assartuinerup 

ammaassifigineqarnerusinnaanera pillugu misissuisoqarnissamik aallartisaanissaat qerititsivissuit 

kiffartuunneqarneri eqqarsaatigalugu.  

 

Kalaallit Nunaanni naalakkersuinikkut aaqqissuussineq 

Naalakkersuisut Inatsisartunit peqquneqarput Kalaallit Nunaanni naalakkersuinikkut 

aaqqissuussineq pillugu ataatsimiittitaliornissaq pillugu nalunaarusiornissaq. Nalunaarut 

inaarsassavarput, ukiaq manna Inatsisartuni suliarisinnaajumallugu.  

Atassut isumaqarpoq nunamik allamik imaluunniit nunat arlallit ataatsikkut suleqatigisinnaanissaat 

pisariaqassasoq, Kalaallit Nunaat naalakkersuinikkut aningaasaqarnikkullu namminersulissappat. 

Siunissami Kalaallit Nunaat namminersortoq isigissagutsigut taava Danmarkimut qanimut 

atassuteqarneq Atassummit pissusissamisoortutut isigaarput.  

Siunissami qanimut Danmarkip suleqatigisinnaanera aporfissaasorinngilarput Kalaallit Nunaata 

nammineq naalakkersuinikkut aaqqissuussaanissaanut. Naalakkersuinikkut aaqqissuussaaneranut 

ilisarnaataassapput nunap piorsarsimassutsikkut pingaartitaasa Kalaallit Nunaanni tamat 

oqartussaaqataanerannut tunngavissat.  

Atassut upernaaq 2016-mi naalakkersuinikkut aaqqissuussaanissamut siunnersuutip 

aallartisarnissaanut siunnersuummut akuersaarsimanngikkarluarluni, taamaattoq Atassut 

piareersimavoq partiit tamaasa suleqatigissallugit Kalaallit Nunaata siunissami aningaasarsiornikkut 

naalakkersuinikkullu namminersortunngornissaa pillugu. 

Atassummit neriuutigaarput, aallarnisaataasumik sulinerup Kalaallit Nunaata naalakkersuinikkut 

aaqqissuussaanera pillugu aalajangiissussanut innuttaasunullu paasititsiumaartoq, suut 

inissinneqaqqaartariaqarnersut aningaasarsiornikkut naalakkersuinikkullu nunatut 

namminersortunngorniaraanni. 

Atassut suleqataassaaq qulakkeerinnikkumalluni, Kalaallit Nunaata siunissami naalakkersuinikkut 

aaqqissuussaanissaanut atatillugu apeqqutini innuttaasut tamarmik peqataatinneqarnissaat. 

Assigiinngissuteqaraluarluni suleqatigiinneq 

Atassutip kissaatigivaa ukiaq manna katersuunnermi partiit tamaasa suleqatigilluassallugit. Tamatta 

partiilersunngikkaluarluta suleqatigiikkisa, assigiinngitsuvut ataqqillugit assigiinngisitaarnerup 

nukittoqutaasinnaanera isiginiarlutigu.  

Qujanaq oqaaseqarsinnaanermut! 


